
«Меж окнами моими и Польшею – только одна Двина» 

Наведванне Полацка Кацярынай ІІ

Мэта ўрока. Адзначыць сапраўдную роль Кацярыны П у лёсе беларускага народа на прыкладзе наведвання Полацка і яе адносіны да езуітаў.

Канструкцыя урока. Наведванне Полацка Кацярынай ІІ адносіцца да першага падзелу Рэчы Паспалітай. Для народа паспалітага гэта цяжкія часы ў гісторыі краіны, часы крызісу і грамадзянскіх войн, шляхецкай анархіі і безуладдзя, часы барацьбы за існаванне дзяржавы і боль за яе утрату. Для Расійскай імперыі гэта час найвышэйшага развіцця “просвещенного абсолютизма”, час пашырэння тэрыторыі імперыі і далучэння да яе новых зямель.
	«Детей можно народити – земли нет» - гэта крэда Кацярыны ІІ таго часу. Тым больш, што ўсе царскія асобы Расіі лічылі землі Літвы і Беларусі сваёй вотчынай. Расійскія гісторыкі да гэтага часу лічаць далучэнне беларускіх зямель да імерыі прагрэсіўнай з’явай. Другая частка гісторыкаў мае другую думку. Пасля далучэння да Расійскай імперыі беларускі народ трапіў у больш жорсткую і дэспатычную расійскую прыгонніцкую сістэму. З гэтых часоў пачынаецца палітыка асіміляцыі беларускага народа. Наведванне Кацярынай ІІ Полацка таму прыклад. У сувязі з гэтым мэтазгодна ў часы ўрока рабіць параўнанні эканамічнага і культурнага жыцця Полацка да і пасля ўключэння ў склад Расійскай імперыі.

Метад урока. Групавыя заняткі з наведваннем гістарычных мясцін Полацка.

Тэхналогія ўрока. Тэхналогія арганізацыі калектыўнай творчай працы настаўніка і вучняў.

1. Станіслаў Панятоўскі – апошні польскі кароль.
Адносіны паміж Панятоўскім і Кацярынай ІІ.
На працягу ўсяго XVIII стагоддзя Рэч Паспалітая праводзіла палітыку пад уплывам “расійскіх штыкоў”. Як пісаў у сваіх депешах адзін тагачасны царскі генерал, «присутствие наших солдат придает соответствующее направление мыслям здешних жителей». У гэтыя часы Полацк перажыў голад ды паморкі 1741-1746 гадоў і пяць пажараў. Царскія штыкі ўзводзілі на варшаўскі трон польскіх каралеў, карыстаючыся сваей ваеннай прысутнасцю ў Рэчы Паспалітай і апекай “над ладам дзяржаўным”.
	Жыццёвы шлях беларуса па крыві Станіслава Панятоўскага дзіўным чынам пераплёўся з лёсам Кацярыны ІІ. Яны пазнаёміліся, калі тая яшчэ не займала трона, спадабаліся адзін аднаму і зрабіліся каханкамі. Абаіх натхняла, здаецца, сапраўднае пачуццё. Шмат каму з сучаснікаў і ў галаву не прыходзілася назваць Кацярыну прыгожай. А вось Панятоўскі пакінуў у сваіх запісках такі яе партрэт, ад якога не адмовілася б любая красуня. “Яна брунетка, з асляпляльна белаю скурай, бровы ў яе чорныя і вельмі  доўгія, нос грэцкі, рот як быццам кліча да пацалунка, рост я назваў бы высокім, талія тонкая, лёгкая хада, мілагучны голас і вясёлы, як і характар, смех. Яна лёгка пераходзіць ад гарэзлівай гульні да сур’ёзнай табліцы лічбаў, якія яе зусім не палохаюць”.
	Перад Калядамі 1758 г. будучая царыца нарадзіла ад свайго Стася дзяўчынку, але дзіця неўзабаве памерла. Стаўшы расійскай імператрыцай, Кацярына ІІ зрабіла Станіслава Панятоўскага вялікім князем і каралём Рэчы Паспалітай. Забягаючы наперад, зазначым, што яна ж урэшце, і пазбавіла яго кароны, разарвала на часткі яго дзяржаву, а самога загадала арыштаваць. Апошні кароль Рэчы Паспалітай Станіслаў Панятоўскі да канца свайго жыцця быў закаханы ў Кацярыну ІІ і таму выконваў усе яе пажаданні. Станіслаў Панятоўскі вызначаўся цвярозасцю, лепшым выхаваннем, дабрачыннасцю і ўзнёслымі пачуццямі. Ён быў прыхільнікам дэмакратычнага развіцця краіны, заўжды падкрэсліваў сваю роўнасць сярод прысутных. Узышоўшы на трон, Станіслаў Панятоўскі абвясціў вайну надзвычай пашыранаму ў Рэчы Паспалітай пры яго папярэдніках п’янству. На вялікі жаль, гэта была адзіная выйграная нашым апошнім манархам кампанія.
	3 траўня 1791 года сейм Рэчы Паспалітай зацвердзіў першую ў Еўропе і другую ў свеце Канстытуцыю. 8 траўня былі імяніны караля Станіслава. Шумелі балі, звінелі тосты, успыхвалі феерверкі. Рэч Паспалітая паспрабавала разгарнуць крылы, рыхтуючыся ўзляцець. Але ў вырашальны момант яна трапіла ў каланіяльную залежнасць Расіі, Аўстрыі і Прусіі.
	25 лістапада 1795 года апошні кароль Рэчы Паспалітай Станіслаў Панятоўскі падпісаў адрачэнне і ператварыўся ў вязня. Пазалочаны каралеўскі трон прывезлі з Варшавы ў Пецярбург, і імператрыца Кацярына ІІ распарадзілася прыставіць яго для сваіх штодзённых фізіялагічных патрэбаў. На ім, дарэчы, увосень 1796 года яе і разбіў паралюш. Станіслаў перажыў жанчыну, якую некалі называў “уладаркаю свайго сэрца і лёсу” на паўтара гады. Павел І, расійскі імператар, дазволіў яму пасяліцца ў Пецярбурзе, дзе ён і быў без усякіх урачыстасцей пахаваны ў касцёле на Неўскім праспекце. Улетку 1939 года прах манарха вярнуўся на радзіму і быў перазахаваны ў Траецкім Касцёле родавага маёнтка Воўчын пад Берасцем. Пасля доўгай сусветнай вайны касцёл з прахам Станіслава Панятоўскага абрабавалі.

2. Полацк – рэлігійны цэнтр усходніх славян
У XVIII –  пачатку XIX стагоддзя Полацк становіцца рэлігійным центрам ордэна езуітаў. Езуіты стварылі самую перадавую для свайго часу сістэму асветы “Бярыце прыклад з езуіцкіх школ”, - пісаў філосаф Фрэнсіс Бэкон, - бо лепшых не існуе на свеце”. Галоўным саборам горада стаў адноўлены ў сярэдзіне XVIII мураваны сабор у гонар  святога Стэфана. Пабудаваны ў стыле позняга барока храм узнёс дзве вежы параднага фасада на шэсцьдзесят метраў і запланаваў над горадам. Полацкія дойліды зрабілі перад саборам пляц, адкуль, якраз насупраць парадных дзвярэй храма, пачыналася галоўная гарадская вуліца – Віцебская. Адна з свабодных веж мела гадзіннік з боем, які заводзілі на шэсць дзён з дапамогай некалькіх пяціпудовых гір. Гадзіннік адбіваў чвэрці і хутка стаўся адной з полацкіх славутасцей. Да канца XVIII ст. езуіты змуравалі каля сабора Стэфана каля дзесяткаў будынкаў. Гэта трох- і двухпавярховыя будынкі навучальных карпусоў, друкарні, кнігарні з тэатрам, аптэка, лабараторыі, разнастайныя майстэрні, батанічны сад, дамы святароў і шпіталем, пякарня, кузня, свечны заводзік і іншае. Усё гэта было горадам у горадзе, цалкам прыстасаваным для самастойнага існавання. Вучні полацкага езуіцкага калегіума займаліся ў новым трохпавярховым корпусе з калонамі. Яго шыкоўныя размаляваныя фрэскамі залы далі прыстанак карціннай галерэі, музею, хімічнай лабараторыі, фізічнаму, гістарычнаму і этнаграфічнаму кабінетам.
Галоўнай навучальнай установай горада стаў езуіцкі калегіум. Тут выкладалі асобы, вядомыя па ўсёй Еўропе. Гэта Мацей Казімір Сарбеўскі “Хрысціянскі Гарацый”, філосаф і слынны паэт-лацініст. Першая яго кніга “Лірычныя творы” была ілюстравана Рубенсам. У Полацку Мацей Сарбеўскі напісаў даследаванне з антычнай міфалогіі “Багі паганскіх народаў” і “Паэтыку”, якія атрымалі еўрапейскую славу. “Чалавек – сімвал свету, бо ўтрымлівае ў сабе дасканаласць усяго існага”, – такімі сваімі словамі пачынаў лекцыі перад студэнтамі Полацкага калегіума Мацей Сарбеўскі. Выкладчыкам рыторыкі ў Полацк прыехаў Жыгімонт Лаўкемін, які потым стане настаўнікам Сімяона Полацкага ў Вільні. Яму належаць словы: “Мова – гэта адлюстраванне душы. Па мове і нас пазнаюць, і мы пазнаём іншых”. 
Выкладчык Полацкага калегіума доктар Куртыус (Курчэўскі) стаў выкладчыкам лацінскай і беларускай мовы ў першай лацінскай школе г. Нью-Йорка. У Полацкім калегіуме выкладалі такія вучоныя мужы, як аўтар падручніка грэцкае мовы Максім Вайцахоўскі, прафесар архітэктуры Тадэвуш Жаброўскі, вучоны – этнограф, беларус з-пад Гародні – Марцін Пагобут – Адляніцкі і іншыя. Такія педагогі выхоўвалі добрых вучняў. У сценах Полацкага калегіума навучаліся беларускі жывапісец Валянцін Ваньковіч, скульптар і гравёр Фёдар Талстой, паэт, драматург і гісторык Нікодам Мусніцкі, першы беларускі пісьменнік Ян Баршчэўскі і шмат іншых.
12 студзеня 1812 года расійскі імператар Аляксандр І выдаў указ: “Во уважении представленного нам желания Белорусского дворянства и пользы для наук от соревнования между несколькими училищами равной степени, признали Мы за полезное возвести Полоцкую иезуитскую коллегию на степень Академии с присвоением ей преимуществ, дарованных университетом».
Адкрыццё акадэміі адбылося 10 чэрвеня, перад самым пачаткам напалеонаўскага паходу. З усёй Беларусі ў горад сабралася каталіцкае і ўніяцкае духавенства. У Саборы святога Стэфана адбылася літургія. Полацк  становіцца універсітэцкім горадам. За час свайго існавання акадэмія падрыхтавала 33 доктара тэалогііі, 11 дактароў тэалогіі і кананічнага права, 13 чалавек атрымалі ступені магістра тэалогіі, 9 – магістра філасофіі. Полацкая акадэмія мела 600 студэнтаў і сорак прафесараў. З полацкіх аўдыторый пачалі свой шлях гісторык, археолаг і этнограф Канстанцін Тышкевіч, жывапісец Валенцін Ваньковіч, яе дыплом атрымаў Ян Баршчэўскі і іншыя. У весну 1820 года дзейнасць езуіцкага ордена на Беларусі была забаронена. Выкладчыкі і навучэнцы сталі выгнаннікамі з сваей Радзімы. Акрамя ордэна езуітаў у Полацку дзейнічалі розныя каталіцкія ордэны: даманіканаў, бернардзінаў, трынітараў, піяраў, францысканаў, базыльянаў. Паслядоўнікаў грэка-рускай царквы і пратэстантаў было мала.
Значная роля ў рэлігійным жыцці Полацка належыла Полацкаму піярскаму ліцэю. У 1822 годзе тут чытаў лекцыі выдатны польскі гісторык Іахім Лялевель, якому належыць крылаты заклік: “За вашу і нашу свабоду” у часы паўстання 1830-1831 гг. У  1823 годзе паліцыя раскрыла ў ліцэі таемную арганізацыю. Яна была філіялам віленскага таварыства філаматаў, куды ўваходзіў Адам Міцкевіч з сябрамі.
Паводле перапісу “Ведомость о состоянии Полоцка на 1799 год”, пададзеную першым гараднічым губернскаму начальству ў горадзе 7,5 тыс. чалавек, з іх духоўных асоб – 171. Полацк меў 5 цэркваў, два касцёлы, 6 манастароў.
У 1891 годзе ў Полацку пражывае больш за 20 тыс.чалавек, з іх каля 7 тыс. праваслаўных, 1534 католіка, 299 лютэран, каля 11 тыс. яўрэяў. Каля 40% жыхароў ва ўзросце ад 9 да 44 гадоў былі пісьменнікамі.


3. Урачысты прыём рускай імператрыцы палачанамі ў траўні 1780 г.
Сустрэча імператрыцы Кацярыны ІІ з палачанамі падрабязна апісана відавочцам падзей каталіцкім манахам Суябельскім. Імперыятрыцу суправаджала світа фаварытаў, у яе экіпаж запрагалі трыццаць каней, ён складаўся з кабінета, гасцёўні на восень чалавек, бібліятэкі і прыбіральні. Наперадзе экіпажа на багата аздобленых конях гарцавалі знакамітыя шляхціцы. Імперыятрыца сядзела ў пазалочанай карэце з апушчанымі шклянымі вокнамі і на два бакі кланялася палачанам. Салют з расстаўленых на вагах гарматаў зліваўся з галасамі ўсіх полацкіх званоў.
На ўезде ў горад была ўзведзена Трыумфальная брама, на якой граў аркестр. За брамаю абапал вуліцы стаялі ў святочных строях яўрэі, потым пад сваімі сцягамі, рамесніцкія цэхі. На галоўным пляцы чакала чынавенства ў парадных мундзірах. Насупраць, каля езуіцкага сабора, стаяла каталіцкае і ўніяцкае духавенства. Кацярына выйшла з карэты і пешкі накіравалася ў адзіную тады ў Полацку праваслаўную царкву Богаяўленскага манастыра, адкуль паехала ў падрыхтаваны ёй драўляны палац над Дзвіной. Паслухаўшы ў палацы канцэрт, царыца села пісаць свайму сыну ліст: «Меж окнами моими и Польшею только одна Двина, которая здесь не очень широка. Въезд мой в Полоцк представлял прекрасную картину. Весь день был жаркий и теперь сильный гром. При въезде я видела зрелище совершенно для меня новое: иезуиты, доминиканцы и жиды, стоящие фронтом; последние весьма неопрятны, первые представляли собою величественный маскарад».
На наступны дзень імператрыца дапусціла да цалавання рукі вярхі полацкага духавенства і наведала сабор св. Стэфана, дзе слухала Каталіцкае набажэнства. Пасля гэтага царыца зрабіла візіт у езуіцкі кляштор, міласціва прыняла візіт у езуіцкі кляштор, міласціва прыняла паднесеныя ей малюнкі навучэнцаў калегіума. Увечары пачаўся маскарад, што доўжыўся да трэцяй гадзіны ціхай і цемнай ночы. З падзей трэцяга дня адзначаны абед на сто персон і баль у палацы, дзе танцавала паўтысячы гасцей. Царыцу чакалі ў той дзень у кафедральным Сафійскім саборы, але да ўніятаў яна не завітала. Праводзілі Кацярыну гэтаксама пышна, як і віталі: пад звоны, страляніну і крыкі “ура”. За пяць верст ад горада, на віцебскім тракце, імператрыцу сустракаў уніяцкі архібіскуп. Там, у Струні, мясцілася летняя рэзідэнцыя полацкіх уніяцкіх уладыкаў. Палачанам Кацярына П падаравала 500 руб. на Богаяўленскі праваслаўны манастыр, па 100 руб. на гарадскія школы, па 50
руб. на багадзельні і 320 руб. на жабракоў. 

4. Планы перабудовы г. Полацка
Перабудова горада Полацка адносіцца да апошней чвэрці 18 ст. Горад робіцца помнікам  горадабудаўніцтва ў стыле класіцызма. Ідэі гэтага напрамку леглі ў аснову расійскіх праектаў “узорных” гарадоў. У тлумачэннях да іх гаварылася: “Регулярство, предлагаемое при строении города, требует, чтобы улицы были широки и прямы, площади большие, публичные здания на способных местах, все дома, в одной улице стоящие, строить надлежит на всю улицу с обеих сторон, до самого пересечения другой улицы одной сплошной фасадой”. 
План перабудовы Полацка быў зацвержаны ў 1778 годзе. Згодна з ім выраслі будынкі магістрата і ўправы, рэзідэнцыя губернатара, дамы віцэ-губернатара, каменданта і будынак пошты.
1781 годзе Полацк набыў новы герб: “В серебряном поле на коне воин, держащий в правой руке саблю, а на левой надетый красный щит с двойным на оном крестом».
З Кацярынінскім часам звязана з’яўленне ў Полацку мураванага Богаяўленскага сабора, які разам з Сафіяй сустракае сёння сваімі белымі сценамі і зяленымі купаламі кожнага, хто ўязджае ў горад з дзвінскага левабярэжжа. Будаваць сабор на месцы знішчанага пажарам драўлянага манастырскага храма пачалі ў 1761 годзе, яшчэ ў Рэчы Паспалітай, скончылі ў 1779-ым ужо ў Расійскай імперыі. Тады ж уводзіцца будынак манастырскіх келляў, дзе цяпер Музей беларускага кнігадрукавання. Новая ўлада адчыніла ў 1789 годзе ў Полацку народнае вучылішча з чатырма класамі. У першы навучальны год установу ўшанаваў візітам беларускі генерал-губернатар Пётр Пассек. У 1796 годзе ў Полацку з мэтаю перачаканкі расійскіх медных грошай пачалося абсталяванне манетнага двара з гадавой прадукцыйнасцю 1 млн. руб. Аднак двор так і не пачаў працаваць, бо ў снежні таго ж года імператар Павел І падпісаў указ пра спыненне падрыхтоўчай працы. На наступны дзень выйшаў указ пра скасаванне Полацкай губерні. Полацк страціў магдэбурскія вольнасці і быў прыраўняны да іншых гарадоў імперыі. Судовымі ды маёмаснымі справамі і размеркаваннем падаткаў займаўся магістрат. Выбарная гарадская дума мусіла клапаціцца пра добраўпарадкаванне і кіравала гаспадарчым жыццём: збірала падаткі, здавала ў арэнду гасцініцы, корчмы, млыны. Да 1800 года горад меў каменданта, паслягараднічага. У горадзе налічвалася 250 дамоў мешчанскіх і 100 яўрэйскіх. Купцоў у горадзе 42 чалавека, мяшчан 395 і 478 яўрэеў. Усяго ў горадзе пражывае каля 6 тыс. чалавек.


Методические рекомендации к проведению уроков
Проведение данных уроков имеет важное значение, т.к. события, происходящие в конце XVIII века на территории Беларуси и г. Полоцке изменили историческую судьбу народа. События, связанные с посещением Полоцка Петром I и Екатериной II требуют глубокого изучения и осмысления. Это позволит учащимся глубже понять роль Российского самодержавия в судьбе белорусского народа. Если Петр I проявил себя в Полоцке как кровавый убийца детей и инквизитор, то Екатерина II, наоборот, демонстрировала свою просвещенность и внимание к нуждам различных слоев населения иезуитам, лютеранам и иудеям, но не признавала униатской церкви. Русская православная церковь не могла им простить Брестской унии 1596 г., считая это предательством. В связи с этим целесообразно использовать технологию полного усвоения знаний в зависимости от уровня подготовки учащихся. Так, например, для классов с более высоким уровнем исторических знаний целесообразно планировать уроки на уровне анализа и синтеза. Здесь необходимо использование сравнительных характеристик жизни полочан в составе Речи Посполитой и Российской империи, определение противоречий и спрятанных догадок, выполнение творческих работ, определение причинно-следственных связей. И, наоборот, для классов с низким уровнем исторических знаний желательно планировать уроки на уровне запоминания и понимания. В этом случае необходимо заранее подготовить карточки, выписки из документов, воспоминаний, составить планы ответов, таблицы и схемы. Здесь от учащихся требуется пересказ текста по заданному плану, его интерпретация, анализ таблиц и схем, подготовка сообщений, докладов и рефератов.
	Во всех случаях целесообразно провести экскурсию в музей белорусского книгопечатания и дом-музей Петра I в качестве воспитательной работы по предмету.

